
1. Անհրաժեշտությունը
Հայաստանի Հանրապետության կառավարության 2004 թվականի մայիսի 20-ի N 765-Ն որոշման նախագծի ընդունումը նպատակաուղղված է Հայաստանի Հանրապետությունում ռազմական նշանակության արտադրանքի՝ հսկվող ապրանքներին պատկանելության վերաբերյալ տեղեկանք տրամադրելու նպատակով մասնագիտական փորձաքննության իրականացման կարգի սահմանմանը և ուղղակիորեն առնչվում է արտահանման ու ներմուծման բնագավառում ռազմական նշանակության արտադրանքի շրջանառության հետ:
2. Ընթացիկ իրավիճակը և խնդիրները
“Լիցենզավորման մասին” ՀՀ օրենքի 43-րդ հոդվածի աղյուսակի 8-րդ և 9-րդ կետերի 6-րդ սյունյակով նախատեսված է ռազմական նշանակության արտադրանքի ներմուծում, արտահանում և տարանցիկ փոխադրում կատարելիս փորձաքննության պահանջ: Ներկայումս Հայաստանի Հանրապետության կառավարության 2004թ. մայիսի 20-ի N 765-Ն որոշումը սահմանում է Հայաստանի Հանրապետությունում վերահսկվող ապրանքների մասնագիտական փորձաքննության անցկացման կարգը: Նշված որոշման նպատակն է Հայաստանի Հանրապետության օրենսդրությամբ սահմանված` երկակի նշանակության ապրանքների ու երկակի նշանակության տեղեկատվության և մտավոր գործունեության արդյունքների  նկատմամբ հսկողության մեխանիզմի արդյունավետության ապահովումը: Նման պայմաններում կարգավորումից դուրս է մնում ռազմական նշանակության արտադրանքի մասնագիտական փորձաքննության իրականացման կարգը:
Հաշվի առնելով, որ ռազմական նշանակության արտադրանքը ինչպես Հայաստանի Հանրապետության ազգային, այնպես էլ միջազգային իրավունքի նորմերի ուժով հանդիսանում է վերահսկվող ապրանք, ՀՀ պաշտպանության նախարարությունը նպատակահարմար է համարում, որպեսզի ՀՀ կառավարության 2004թ. մայիսի 20-ի N765-Ն որոշման դրույթները տարածվեն նաև ռազմական նշանակության արտադրանքի մասնագիտական փորձաքննության իրականացման վրա: 
3. [bookmark: _GoBack]Տվյալ բնագավառում իրականացվող քաղաքականությունը
	Տվյալ բնագավառում քաղաքականությունն իրականացվում է ռազմական նշանակության արտադրանքի ներմուծում, արտահանում, տարանցիկ փոխադրում և առևտրի միջնորդական գործունեություն իրականացնող ֆիզիկական ու իրավաբանական անձանց գործունեության նկատմամբ հսկողություն իրականացնելու միջոցով:
4. Կարգավորման նպատակը և բնույթը
	Նշված գործունեության կարգավորման նպատակն է Հայաստանի Հանրապետության ստանձնած միջազգային պարտավորությունների պատշաճ կատարումը:
5. Նախագծի մշակման գործընթացում ներգրավված ինստիտուտները և անձինք
	Իրավական ակտի նախագծի մշակումն իրականացվել է “Զանգվածային ոչնչացման զենքի չտարածման խնդիրների հետազոտական կենտրոն” հասարակական կազմակերպության առաջարկությունների հիման վրա ՀՀ պաշտպանության նախարարությունում:
6. Ակնկալվող արդյունքը
	Նախագծի ընդունումից հետո օրենսդրական կարգավորում կստանա Հայաստանի Հանրապետությունում ռազմական նշանակության արտադրանքի ներմուծման, արտահանման և տարանցիկ փոխադրման ընթացքում “Լիցենզավորման մասին” ՀՀ օրենքի 43-րդ հոդվածով նախատեսված 8-րդ և 9-րդ կետերի 6-րդ սյունյակով պահանջվող մասնագիտական փորձաքննության կարգը:
7. Այլ տեղեկություններ
Չկան:
	

